დანართი №13
სამოქალაქო საჰაერო ხომალდით,  ბარგის, ხელბარგის ან თანმქონი ნივთების სახით, სითხეების, აეროზოლების და გელების გაფრენისწინა შემოწმება და გადაზიდვისას საავიაციო უშიშროების უზრუნველყოფა

მუხლი 1. ხელბარგის და/ან თანმქონი ნივთების სახით გადასაზიდი სითხის, აეროზოლის და გელის შემოწმება და საავიაციო უშიშროების უზრუნველყოფის სხვა ზომები

1. ხელბარგი და/ან თანმქონი ნივთები მოწმდება საავიაციო უშიშროების უზრუნველსაყოფად, მათ შორის, სითხის, აეროზოლის და გელის (შემდგომ – საგ) გამოსავლენად. 
2. ნებისმიერი სახის საგ-ი დაიშვება გადასაზიდად არაუმეტეს 100 (ასი) მლ-ის მოცულობის ჭურჭლით. 
3. 100  მლ-ზე მეტი მოცულობის ჭურჭლით საგ-ები არ გადაიზიდება, თუნდაც ჭურჭელი არ იყოს ბოლომდე გავსებული.
4. საგ-ის შემცველი ჭურჭელი მგზავრმა უნდა მოათავსოს არაუმეტეს 1 (ერთი) ლ მოცულობის გამჭვირვალე პლასტიკურ პაკეტში, რომელიც უნდა იკეტებოდეს. ჭურჭელი თავისუფლად უნდა იყოს მოთავსებული გამჭვირვალე პაკეტში და  პაკეტი იყოს დაკეტილი. 
5. აეროპორტის საკონტროლო პუნქტში გამჭვირვალე პაკეტი წარდგენილი უნდა იქნეს ვიზუალური დათვალიერებისა და შემოწმებისათვის. თითოეულ მგზავრს უფლება აქვს იქონიოს მხოლოდ ერთი გამჭვირვალე პაკეტი.
6. ამ მუხლის მე-2–მე-4 პუნქტებით განსაზღვრული შეზღუდვებიდან გამონაკლისი დაიშვება მხოლოდ წამლებზე, ბავშვთა კვებაზე და სპეციალური დიეტური ან სხვა სამედიცინო მოთხოვნების დამაკმაყოფილებელ საგნებზე, ამ დანართის მე-6 მუხლის შესაბამისად. 
7. როგორც გამფრენი, ასევე ტრანსფერული მგზავრებისათვის ნებადართულია ნებისმიერი მოცულობის საგ-ის გადაზიდვა, თუ ისინი შეძენილ იქნა აეროპორტის ვაჭრობის ობიექტში და/ან საჰაერო ხომალდის ბორტზე იმ პირობით, რომ ეს საგ-ები შეფუთული იქნება საიმედოდ დაბეჭდილ არასანქცირებული გახსნისაგან დაცულ პლასტიკურ პაკეტში (შემდგომ – აგდპ), რომელზეც იქნება წარწერა, რომ იგი შეძენილია აეროპორტის ვაჭრობის ობიექტში და/ან საჰაერო ხომალდის ბორტზე, გაფრენის დღეს.
8. აგდპ წარდგენილ უნდა იქნეს გასაშუქებლად ხელბარგიდან, ტანსაცმლიდან და პორტატული კომპიუტერებიდან განცალკევებით.
9.  მგზავრის სტატუსის არმქონე პირები თავისუფლდებიან ამ მუხლის მე-2–მე-4 პუნქტებით განსაზღვრული შეზღუდვებისაგან.

მუხლი 2. არასანქცირებული გახსნისაგან დაცული პლასტიკური პაკეტი

1. აგდპ-ის დასამზადებლად გამოიყენება: 
ა) გამჭვირვალე მასალა (დაბალი სიმკვრივისა და მაღალი სიმტკიცის ხაზური პოლიეთილენი (LDPE) ან მისი ეკვივალენტი);
ბ) უტილიზირებული და ეკოლოგიურად სუფთა მასალა (შეძლებისდაგვარად);
2. აგდპ-ის დასამზადებელი მასალის ზომები და სისქე (მინიმუმ 50 მიკრონი) განისაზღვრება მოთხოვნის გათვალისწინებით.
3. აგდპ-ის ატრიბუტები:
ა) წინა პირზე დაიტანება:
ა.ა) წითელი ფერის, არასანქცირებული გახსნისაგან დამცავი აპკი (აპკი სიგანით არანაკლებ 30 მმ-ისა, წებოდამცავი ლენტით სიგანით 40 მმ);
ა.ბ) წნევაზე მგძნობიარე თვითწებვადი მასალა;
ა.გ) არასანქცირებული გახსნის აღმოსაჩენად: დაცვის შიგჩასმული ელემენტი/დაფარული გრაფიკული სიმბოლოები;
 ბ) ნაწიბურები:
ბ.ა) გვერდითი და ქვედა შედუღებული ნაწიბურები, წითელი ფერის, სიგანით არანაკლებ 15 მმ;
ბ.ბ) ყველა ნაწიბურზე – განმეორებადი წარწერა: „არ გახსნათ“, აეროპორტის დასახელება ან ნებისმიერი სხვა განმეორებადი წარწერა ან ნახატი, რომელიც შეიძლება გავიდეს ნაწიბურს გარეთ, მთელ სიგრძეზე, სიგანით არანაკლებ 5 მმ;
გ) წარწერები:
გ.ა) მწვანე ფერის დამცავი ნიშანი პაკეტის ცენტრში; 
გ.ბ) პაკეტის ქვედა ნაწილში, წითელ ჩარჩოში, წარწერა: „არ გახსნათ დანიშნულების ბოლო პუნქტში ჩასვლამდე. გახსნის შემთხვევაში შეიძლება მოხდეს შიგთავსის კონფისკაცია“.
დ) დადასტურების/იდენტიფიკაციის ელემენტები:
დ.ა) საგ-ის შეძენის ქვითრისთვის სივრცე (შეხედულებისამებრ – ჯიბე), პაკეტის შიგნით გამოსაჩენ ადგილზე – მარცხენა ზედა კუთხეში;
დ.ბ) ქვითარში ნაჩვენები უნდა იყოს შემდეგი ინფორმაცია:
დ.ბ.ა) შეძენის თარიღი (რიცხვი, თვე, წელი);
დ.ბ.ბ) შეძენის ადგილი (ქვეყანა, აეროპორტი, ავიაგადამზიდველი) საერთაშორისო კოდების ჩვენებით;
დ.ბ.გ) რეის(ებ)ის ნომერი/ნომრები;
დ.ბ.დ) ნაყიდი და აგდპ-ში მოთავსებული საგ-ების ნუსხა და რაოდენობა;
ე) აღნიშვნები პაკეტის წარმოშობაზე:
ე.ა) ქვეყნის სამასოიანი კოდი (საქართველოსთვის – GEO), გამგზავნი ქვეყნის განსაზღვრისათვის, სადაც მგზავრს მიეცა აგდპ ან ბორტზე გაყიდვის შემთხვევაში ავიაგადამზიდველის საერთაშორისო კოდი, აგდპ-ის წარმოშობის განსაზღვრისათვის;
ე.ბ) პაკეტის დამამზადებლის დასახელება (მთლიანად, იკაო-ს სარეგისტრაციო ნომრის მინიჭებამდე);
ე.გ) საინვენტარო და დამცავი კოდები ან აგდპ-ის დაცვის ელემენტი ვაჭრობის ობიექტისთვის;
ვ) უკანა პირზე დაიტანება კონკრეტული აეროპორტის/ვაჭრობის ობიექტის ემბლემა ან ლოგოტიპი.
შენიშვნა:  სხვადასხვა ფორმატის დამცავი ნიშნის მიღება შესაძლებელია უფასოდ, მოთხოვნის მიხედვით, იკაო-ს საავიაციო უშიშროების და ფორმალობების გამარტივების განყოფილებაში (S&F) მისამართზე: http://www.icao.int/Security/Pages/default.aspx

მუხლი 3. აგდპ-ის გამოყენებასთან დაკავშირებული საექსპლუატაციო მოთხოვნები

1. ვიზუალური შემოწმების გამარტივების მიზნით, აგდპ-ში უნდა მოთავსდეს მხოლოდ საგ-ები, რომლებიც შეძენილ იქნა აეროპორტების ვაჭრობის ობიექტებში და შეიძლება დაექვემდებაროს შემოწმებას უშიშროების მიზნებისათვის მგზავრობის უფრო გვიან ეტაპზე. სხვა საქონელი, რომელიც არ ექვემდებარება კონფისკაციას, უნდა მოთავსდეს სხვა, ჩვეულებრივ პაკეტში. 
2. საგ-ის შეძენის ქვითრები უნდა მოთავსდეს აგდპ-ში ისე, რომ შესაძლებელი იყოს ქვითარზე დატანილი მონაცემების წაკითხვა. თუ ქვითარი გადაადგილდა და უშიშროების მიზნით შემოწმების დროს არ ჩანს, პაკეტი უნდა გაიხსნას, ხოლო შიგთავსი შეიძლება  ამოღებულ იქნეს ან საავიაციო უშიშროების თანამშრომლის მიერ  მოთავსდეს სხვა აგდპ-ში.
3. ქვეყნის ან ავიაგადამზიდველისა და დამამზადებლის კოდები აგდპ-ზე დაიტანება დამამზადებლის მიერ. საინვენტარო და დამცავი კოდების დატანას უზრუნველყოფს ვაჭრობის ობიექტი. 

მუხლი 4. საავიაციო უშიშროების უზრუნველყოფის ზომები, რომლებიც გამოიყენება აგდპ-ის მიმართ

1. აეროპორტში მდებარე ვაჭრობის ობიექტ(ებ)მა და ავიაგადამზიდველ(ებ)მა უნდა მიიღონ გარანტიები აგდპ-ის დამამზადებლისაგან აგდპ-ის ხარისხისა და უშიშროების იმ აუცილებელი ზომების გატარების შესახებ, რომლებიც გამორიცხავს აგდპ-თან არასანქცირებულ შეხებას მათი დამზადების, შეფუთვის, შენახვის და ტრანსპორტირების პროცესში.
2. აეროპორტის ვაჭრობის ობიექტ(ებ)მა და ავიაგადამზიდველ(ებ)მა უნდა უზრუნველყონ უშიშროების ისეთი ზომების გატარება, რომლებიც გამორიცხავს აგდპ-ის არამიზნობრივად, ბოროტი განზრახვით ან რაიმე სხვა მიზნით გამოყენებას, რამაც შეიძლება ხელი შეუწყოს მართლსაწინააღმდეგო ქმედობის განხორციელებას.

მუხლი 5. საავიაციო უშიშროების ზომები აეროპორტის ვაჭრობის ობიექტებში და საჰაერო ხომალდის ბორტზე გაყიდული საგ-ების მიმართ 

1. აეროპორტის კონტროლირებად ზონაში საგ-ის შეტანის მომენტიდან მგზავრამდე მიწოდების მომენტამდე საავიაციო უშიშროების უზრუნველყოფის ზომებია:
ა) სათავსის უშიშროება, რომელიც მოიცავს:
ა.ა) აეროპორტის საკონტროლო გამშვებ პუნქტზე უზრუნველყოფილი უნდა იყოს კონტროლი კონტროლირებად ზონებში დაშვებაზე, რომელთა გავლითაც გადაიტანება საგ-ები კონტროლირებად ზონებში განლაგებულ სავაჭრო ობიექტებამდე და/ან საჰაერო ხომალდის ბორტზე;
ა.ბ) კონტროლირებად ზონაში მდებარე ვაჭრობის ობიექტებზე და/ან საჰაერო ხომალდის ბორტზე უზრუნველყოფილ უნდა იყოს საგ-თან არასანქცირებული შეხებისა და აგდპ-ის არამიზნობრივად გამოყენების აღსაკვეთი ზომები;
ბ) კადრებთან მუშაობა, რომელიც ითვალისწინებს, რომ ყველა თანამშრომელმა, რომელსაც თავისი სამსახურებრივი უფლებამოსილებიდან გამომდინარე, შეხება აქვს საგ-თან და აგდპ-თან, უნდა გაიაროს:
ბ.ა) ანკეტური მონაცემების საქართველოს კანონმდებლობით დადგენილი შემოწმების პროცედურები; 
ბ.ბ) სწავლება და მომზადება საავიაციო უშიშროების სფეროში პოლიტიკის გაცნობისა და იმ ზომების შესწავლის მიზნით, რომელთა გამოყენებაც აუცილებელია საავიაციო უშიშროების უზრუნველყოფის ნორმების დარღვევის შემთხვევაში;
გ) უშიშროების მიზნით შემოწმება, რომელიც მოიცავს კონტროლირებად ზონაში შესასვლელ პირველსავე პუნქტში საავიაციო უშიშროების თანამშრომლების მიერ:
გ.ა) საავიაციო უშიშროების კუთხით შემოწმებას და ვიზუალურ დათვალიერებას ისეთი ნიშნების აღმოჩენის მიზნით, როგორიცაა: შეფუთვის მთლიანობის დარღვევა, პოტენციურად სახიფათო მოწყობილობის, საგნების ან ნივთიერებების განთავსება და სხვა;
გ.ბ) კონტროლს საგ-ის მთელი მარაგის დაცვაზე და არასანქცირებული გახსნის ნიშნების არქონაზე, ამასთანავე, საჭირო დოკუმენტაციის სწორად გაფორმებაზე.
2. საგ-ის პარტიების მიწოდებასთან დაკავშირებით საავიაციო უშიშროების უზრუნველყოფის მიზნით შესაბამისი ზომების განსახორციელებლად, აეროპორტის ვაჭრობის ობიექტებმა და/ან ავიაგადამზიდველებმა უნდა გააფორმონ ხელშეკრულებები საგ-ის მიმწოდებლებთან. ხელშეკრულება უნდა ითვალისწინებდეს წერილობით დამოწმებას, რომ საგ-ები და შესაბამისი ინფორმაცია დაცულია, ხოლო საავიაციო უშიშროების ზომები ამოქმედებულია. ხელშეკრულების სხვა მოთხოვნები განსაზღვრულია ამ დანართის მე-7 მუხლით. 
3. აეროპორტის ვაჭრობის ობიექტებმა და ავიაგადამზიდველებმა უნდა აამოქმედონ სააგენტოსთან შეთანხმებული საავიაციო უშიშროების პროცედურები იმ მონაცემების, ინფორმაციის დაცვის და კონფიდენციალურობის უზრუნველყოფის მიზნით, რომელიც გამოიყენება საგ-ის მიწოდების მთელ ჯაჭვში, მათ შორის, არასანქცირებული შეხებისაგან და არამიზნობრივი გამოყენებისაგან დაცვის კუთხით.

მუხლი 6. შეზღუდვებისაგან გათავისუფლება წამლებზე, ბავშვთა კვებაზე და სპეციალური დიეტური ან სხვა სამედიცინო მოთხოვნების დამაკმაყოფილებელ საგ-ებზე

1. მგზავრობის დროს აუცილებელი, სასიცოცხლო მნიშვნელობის სამედიცინო მიზნებისათვის ან სპეციალური და სასიცოცხლო მნიშვნელობის დიეტური სარგებლობისათვის განკუთვნილი საგ-ები, ამ დანართის პირველი მუხლით განსაზღვრული შეზღუდვისაგან თავისუფლდება, თუ დაცული იქნება ამ მუხლით დადგენილი პროცედურები.
2. თუ აღნიშნული პროცედურების შესრულების შემდეგ დარჩება ეჭვი საგ-ის წარმოშობასთან მიმართებით, შესამოწმებელ პირს უნდა ეცნობოს საჰაერო ხომალდის ბორტზე მათი გატანის აკრძალვის შესახებ. შესაბამისად, რამდენადაც ამ პუნქტით განსაზღვრული განსხვავებული საგ-ები ითვლება სასიცოცხლო მნიშვნელობის ნივთიერებებად, მგზავრს უნდა მიეცეს რეკომენდაცია, რომ თავი შეიკავოს გაფრენისაგან.
3. ამ მუხლის პირველი პუნქტით განსაზღვრული საგ-ები, რომლებიც გამოყენებული უნდა იქნენ მგზავრობის დროს, განიხილება კონკრეტული პირის მგზავრობის გათვალისწინებით და, როგორც წესი, არ უკავშირდება მგზავრობის ხანგრძლივობას. მგზავრობის ხანგრძლივობა შეიძლება შეადგენდეს მხოლოდ 1 საათს, ხოლო მგზავრის მიერ გამოსაყენებელი წამლების მოცულობა შეიძლება აღემატებოდეს 100 მლ-ს. თუ წამალი გადაიზიდება 100 მლ-ზე მეტი მოცულობის ჭურჭლით, არ აქვს მნიშვნელობა, თავსდება თუ არა იგი 1 ლ პაკეტში. მგზავრის მიმართ დასმული უნდა იქნეს კითხვა – სჭირდება თუ არა ამ რაოდენობის წამლები და შეიძლება თუ არა ისინი გადატანილ იქნეს საბარგო ნაკვეთურით. მხოლოდ საჭირო დადასტურების შემდეგ შეიძლება მიეცეს ნება საგ-ის სამგზავრო სალონით გადასაზიდად.
4. ამ მუხლთან მიმართებაში, სამედიცინო მიზნებისთვის საჭირო სითხეებს მიეკუთვნება თხევადი წამლები, რომლებიც გამოწერილია ექიმის მიერ ან შეძენილია რეცეპტის გარეშე. იმაში დასარწმუნებლად, რომ 100 მლ-ზე მეტი საერთო მოცულობის წამალი არის სასიცოცხლო მნიშვნელობის, გადატანილი უნდა იქნეს სამგზავრო სალონით და რომ მისი მოცულობა არ აღემატება მგზავრობის დროს საჭირო რაოდენობას, მგზავრის მიმართ დასმული უნდა იქნეს კითხვა კონკრეტული მედიკამენტის მახასიათებლების შესახებ, თუ რატომ ითვლება იგი სასიცოცხლო მნიშვნელობისად, დოზირების და მგზავრობის დროს მიღების პერიოდულობის შესახებ.
6. ნებადართულია იმ სითხეების გადატანა, რომლებიც არ წარმოადგენს წამლებს, მაგრამ გამოიყენება სამედიცინო მიზნებისთვის, მაგალითად ყინული (ტრანსპლანტაციისთვის განკუთვნილი ორგანოს ტემპერატურის შესანარჩუნებლად), სისხლი ან სისხლის პროდუქტები და „ჩვეულებრივი“ სითხეებიც კი, თუ მათი გამოყენება დასაბუთებულია სამედიცინო მიზეზებით (მაგ., აუტისტიკური აშლილობის მქონე მგზავრს „ესაჭიროება“ განსაკუთრებული სასმელები).
7. სპეციალური დიეტური სარგებლობის სითხეები კვების ის პროდუქტებია, რომელთა გარეშეც ადამიანების ჯანმრთელობას ექმნება საფრთხე მაგ., საბავშვო კვება (ბავშვის მგზავრობის შემთხვევაში) ან კვების პროდუქტები, როგორიცაა სპეციალური დიეტები მგზავრებისთვის, რომლებიც ვერ იღებენ ლაქტოზას და გლიუტენს. თუ საბავშვო კვების მოცულობა მგზავრობის ხანგრძლივობასთან შედარებით შესამჩნევად დიდია, მისი გატანა საკონტროლო გამშვებ პუნქტზე აკრძალულია. საბავშვო პროდუქტები შეიძლება იყოს: საბავშვო რძე, სტერილური წყალი, საბავშვო კვება სითხის, გელის ან პასტის სახით და სველი ხელსაწმენდები.
8. მგზავრი ვალდებულია წარმოადგინოს შეზღუდვისაგან გათავისუფლებული სითხეების ნამდვილობის მტკიცებულება. გამოწერილ წამალზე მინიშნებული გვარი უნდა ემთხვეოდეს მგზავრის ჩასასხდომ ტალონზე ნაჩვენებ გვარს. იმ შემთხვევაში, როდესაც წამალი არ მიეკუთვნება რეცეპტით შეძენილ მედიკამენტებს, საჭიროა განისაზღვროს დასაბუთებული რაოდენობა. დასაბუთებულად ითვლება რაოდენობა, რომელიც აუცილებელია ფრენის ხანგრძლივობის, შესაძლო დაგვიანების და ფრენის მარშრუტის შეცვლის გათვალისწინებით.
9. თუ წარმოიშობა ეჭვი მგზავრის მიერ გადასაზიდი სითხის რაოდენობის ან იმის მიმართ, რომ ეს სითხეები მართლა საჭიროა სამედიცინო მიზნებისათვის ან სპეციალური სამედიცინო მოთხოვნების დასაკმაყოფილებლად, საჭიროა ჩატარდეს შემოწმება ნამდვილობაზე. მგზავრს შეიძლება შეეთავაზოს გასინჯოს შიგთავსი ან წაისვას კანზე, რათა დაამტკიცოს მისი უვნებლობა (ფეთქებადი ნივთიერებები წყალბადის ზეჟანგის ფუძეზე წარმოადგენს მაკოროზირებელს და ამიტომ არ შეიძლება მათი უსაფრთხოდ გასინჯვა ან კანზე წასმა). ექიმის მიერ დანიშნული წამლის გადატანის შემთხვევაში,  მგზავრმა უნდა დაამტკიცოს, რომ ეს წამალი გამოწერილია პირადად მისთვის (მაგ.,ცნობა ექიმისგან).
10. ნამდვილობის მტკიცებულებების შემოწმების დროს საჭიროა გათვალისწინებულ იქნეს, რომ:
ა) მგზავრს არ უნდა ეთხოვოს გასინჯოს წამალი, თუ დოზირების ინსტრუქცია ან ექიმის მიწერილობა აჩვენებს, რომ ეს შეიძლება იყოს სახიფათო;
ბ) მგზავრს არ უნდა დაეძალოს თავისი ან ბავშვის წამლის გასინჯვა, თუ ეს მას არ სურს;
გ) ბავშვის თანმხლებ მგზავრს არ უნდა  შეეთავაზოს ბავშვის რეცეპტით შეძენილი წამლის გასინჯვა; შემოწმება უნდა ჩატარდეს გამოკითხვით;
დ) თუ საგ-ის მოცულობა მარკირებულია გრამებში, ითვლება, რომ 100 გრ ტოლია 100 მლ-ისა;
ე) თუ მგზავრს შეეთავაზა  საგ-ის კანზე წასმა, შესაძლო რეაქციის გამოსავლენად, კანზე დაკვირვება უნდა განხორციელდეს სულ მცირე 2  წუთი მაინც. 
11. შეზღუდული დაშვების დაცულ ზონაში ამ დანართით განსაზღვრული საგ-ის შეტანის შეზღუდვისაგან თავისუფლდებიან სამართალდამცავი ორგანოებისა და საავარიო-სამაშველო სამსახურის თანამშრომლები, კრიზისული სიტუაციის ლიკვიდაციაში მონაწილეობისას. 


მუხლი 7. ცნობილი მიმწოდებლის და დამამზადებლის ხელშეკრულება

ხელშეკრულებაში, საქართველოს კანონმდებლობით განსაზღვრულის გარდა, ასახული უნდა იყოს:

ა) დამამზადებლის ვალდებულებანი – ცნობილი მიმწოდებლის მიერ შეკვეთილი აეროპორტის/საბორტო მარაგის, მათ შორის საგ/აგდპ-ის (შემგეგში - მარაგი) დამზადების, შენახვის და აეროპორტის კონტროლირებად ზონაში ტრანსპორტირების პროცესში, საავიაციო უშიშროების უზრუნველმყოფი შემდეგი ღონისძიებების გატარების თაობაზე:

ა.ა) მარაგის დამზადების, შენახვის და ტრანსპორტირების პროცესში ჩართული თანამშრომლები გაივლიან წინასწარ მომზადებას  საავიაციო უშიშროების საკითხებში;

ა.ბ) დამზადებული მარაგი ტრანსპორტირებამდე შენახული იქნება ფიზიკურად დაცულ/სიგნალიზაციით აღჭურვილ სასაწყობო სათავსში და უზრუნველყოფილი იქნება მასთან არასანქცირებული შეხებისაგან დაცვა;

ა.გ) მარაგის მიწოდების ყველა პარტია შეიფუთება საიმედოდ, არასანქცირებული დაშვებისაგან დაცულ უსაფრთხო ზონაში;

ა.დ) ტრანსპორტირების პროცესში, სატრანსპორტო საშუალება ან კონტეინერი, რომელშიც მოთავსებულია მარაგის  პარტია, იქნება დალუქული და, საჭიროების შემთხვევაში, განხორციელდება მისი გაცილება დამამზადებლის თანამშრომლის მიერ დანიშნულების ადგილამდე;

ა.ე) მარაგის მიწოდებულ პარტიაში არ იქნება სხვა, მათ შორის, გადასატანად აკრძალული საგნები და/ან ნივთიერებები;

ა.ვ) აეროპორტის საავიაციო უშიშროების ხარისხის კონტროლის სამსახურის მიერ განხორციელებული ინსპექტირებისას უზრუნველყოფილი იქნება ინსპექტირების პროცესის ხელშეწყობა, საჭირო მასალებთან, დოკუმენტებთან, შენობა-ნაგებობებთან წვდომა;ა.ზ) მოხდება ცნობილი მიმწოდებლის ინფორმირება: ნებისმიერი არასანქცირებული ქმედობის განხორციელების, საქმიანობის შეყვეტის/საწარმოს ლიკვიდაციის, საავიაციო უშიშროების დადგენილ ზომებთან შეუსაბამობის  შესახებ.

ბ) ცნობილი მიმწოდებლის ვალდებულებანი – დამამზადებლის მხრიდან თხოვნის შემთხვევაში დაესწროს მისაწოდებელი პარტიის დატვირთვას, მოახდინოს დატვირთული სატრანსპორტო საშუალების ან კონტეინერის (რომელშიც მოთავსებულია მარაგის პარტია), საკუთარი ბეჭდით დალუქვა და გააცილოს იგი დანიშნულების ადგილამდე;

გ) ცნობილი მიმწოდებლის უფლება – დამამზადებლის მიერ ამ მუხლის „ა“ ქვეპუნქტით განსაზღვრული მოთხოვნების დარღვევის შემთხვევაში, ცნობილი მიმწოდებელი უფლებამოსილია უარი თქვას მიწოდებული პარტიის მიღებაზე.
